
 ? וואס טו איך ווען איך זע ווי מען צעשניידט קינדער
 לכבוד דער ראש ישיבה שליט"א, 

פארגאנגענע וואך האב איך געזען אינעם תלמוד תורה וואו איך בין א מלמד, ווי 
קינדער פון כתה ב' קריגן זיך, כמעט די גאנצע קלאס האבן זיך גענומען אויף 

. איך בין געגאנגען רעדן מיט זייער מלמד  איין קינד און אים געשלאגן מכות רצח
האט   ער  אז  געזאגט  מיר  ער  האט  געזען,  האב  איך  וואס  דערציילט  אים  און 
געזאגט פאר די קינדער אז עס איז נישט קיין פראבלעם צו שלאגן יענעם קינד, ווייל  

 ער שטערט אין קלאס. 

איך בין געגאנגען צום איש החינוך פון  איך בין געווארן שאקירט פון דעם ענטפער, 
די תלמוד תורה און אים דערציילט די מעשה מיט'ן קינד און דער מלמד, האט ער 

געזאגט אז פאר דעם קינד קומט זיך צוויי פעטש, נישט קיין חילוק פון  מיר גלייך  
קינדער,   די  פון  אדער  מלמד  פונעם  צי  קאכעדיגער וועם,  א  איז  ער  ווייל 

 צעווילדעוועטער קינד.

דורכגערעדט   זיך  האב  מיר איך  האט  מנהל  דער  און  דערוועגן,  מנהל  מיט'ן 
געפרעגט אויב איך וויל לערנען מיט דעם קינד פריוואט, און איך האב אים געזאגט 

 אז איך וועל טראכטן וועגן דעם. וואס דארף איך טון?

איך שפיר ווי איך נעם די אחריות פון די גאנצע תלמוד תורה אויף מיר, איז דאס  
ממש  ווערן  קינדער  אז  טון  אבער  איך  קען  וואס  אפ,  מיר  שוואכט  עס  ריכטיג? 

 גע'הרג'ט אין תלמוד תורה? 
 יישר כח 

 :תשובה מאת הראש ישיבה שליט"א 

 יום ה' פרשת בהעלותך, ט"ז סיון, שנת תשפ"ה לפרט קטן   -  יתברךבעזרת ה'  

 .  לכבוד ... נרו יאיר

האט   עס  ווען  זיך  דערמאן  איך  דערציילסט.  דו  וואס  הערן  צו  שרעק  א 

טייער   א  צעשניטן  האט  מען  ווען  אומגליק,  שרעקליכע  די  פאסירט 

א  געגעבן  דעמאלט  מוהרא"ש  האט  פארק,  בארא  אין  אינגל  אומשולדיג 

פייערדיגע הספד, מוהרא"ש האט דערציילט מעשיות ווי מען שלאגט קינדער  

ט קינדער, מוהרא"ש האט געשריגן פון זיין הייליג הארץ און מען פארשעמ

אז די גזירה איז געקומען צוליב דאס וואס מען טוט מיט קינדער אין חדר, ווי  

מען שלאגט מיט מכות רצח און מען פארשעמט, איינע פון די מעשיות האט  

אַ מוֹרָא'דִיגֶע מַעֲשֶה  מוהרא"ש דערציילט, וואס א איד האט אים דערציילט,  

וָואס עֶר הָאט אַלֵיין מִיטְגֶעהַאלְטְן. אֵיין נָאכְמִיטָאג גֵייט עֶר אוֹיפְן גַאס אוּן עֶר  

זֶעט וִוי אַ גְרוֹיסֶע גְרוּפֶע קִינְדֶער, אַ דְרַייסִיג פֶערְצִיג קִינְדֶער, בַאגְלֵייטְן אֵיין  

אִים:   אוֹיף  זִינְגֶען  זֵיי  אוּן  אַ  קִינְד  בִיזְט  דוּ  אִינְגְל!  שְלֶעכְטֶער  אַ  בִיזְט  "דוּ 

שְלֶעכְטֶער אִינְגְל!". דֶער אִיד גֵייט צוּ צוּ זֵיי צוּ זֶען וָואס גֵייט פָאר, זֶעט עֶר וִוי  

דָארְט   שְטֵייט  עֶס  אוּן  קָאפ  אוֹיפְן  קְרוֹין  אַ  אָנְגֶעטוּן  הָאט  אִינְגְל  דֶער 

 בִין אַ שְלֶעכְטֶער אִינְגְל".   אוֹיפְגֶעשְרִיבְן "אִיך 

דֶער אִיד הָאט נִישְט גֶעקֶענְט אוֹיסְהַאלְטְן צוּ זֶען וִוי מֶען פַארְשֶעמְט אַזוֹי אַ  

דִי   הָאבְן  דָאס,  טוּעֶן  זֵיי  פַארְוָואס  קִינְדֶער  דִי  פָארְגֶעהַאלְטְן  הָאט  עֶר  קִינְד, 

רֶבִי הָאט זֵיי אַזוֹי  קִינְדֶער זִיך פַארְעֶנְטְפֶערְט אַז זֵיי דַארְפְן דָאס טוּן וַוייל זֵייעֶר  

אַהֵיים   דַארְפְן  זֵיי  אַז  קִינְדֶער  דִי  פַאר  גֶעהֵייסְן  הָאט  מְלַמֵד  דֶער  גֶעהֵייסְן, 

אַ   אִיז  עֶר  אַז  וֶועג  גַאנְצֶע  דִי  אִים  אוֹיף  זִינְגֶען  אוּן  קִינְד  דֶעם  בַאגְלֵייטְן 

עם קְרוֹין פוּן קִינְד'ס קָאפ  שְלֶעכְטֶער אִינְגְל. דֶער אִיד הָאט אַרָאפְגֶענוּמֶען דֶ 

אוּן עֶס אָנְגֶעטוּן אוֹיף זַיין אֵייגְן קָאפ, אוּן גֶעזָאגְט פַאר דִי קִינְדֶער אַז זֵיי זָאלְן  

אִים אָנְהוֹיבְן צוּ בַאזִינְגֶען אַז עֶר אִיז אַ שְלֶעכְט אִינְגְל... דִי קִינְדֶער הָאבְן זִיך  

טֶערְן אִיד אוּן זֵיי הָאבְן גֶעוָואלְט אַוֶועקְלוֹיפְן, דֶער אִיד  גֶעשֶעמְט פוּן דֶעם עֶלְ 

הָאט זֵיי אָבֶער נִישְט גֶעלָאזְט, עֶר הָאט זֵיי גֶעהֵייסְן אַז זֵיי זָאלְן אִים נָאכְשְרֵייעֶן  

הָאבְ  קִינְדֶער  דִי  וֶוען  אוּן  אִינְגְל.  דֶעם  נָאכְגֶעשְרִיגְן  הָאבְן  זֵיי  וִוי  אִים  אַזוֹי  ן 

גֶעזָאגְט אַז זֵיי וִוילְן אִים נִישְט פַארְשֶעמֶען, הָאט עֶר זֵיי שֵיין מַסְבִיר גֶעוֶוען  

אַז אַ צְוֵוייטְן אִינְגְל טָאר מֶען אוֹיך נִישְט פַארְשֶעמֶען. אוּן דֶערְוַוייל הָאט דֶער  

אוּן הָאט גֶעפְרֶעגְט דִי קִינְדֶער    אִיד אַרַיינְגֶעלֵייגְט דֶעם קְרוֹין בַיי זִיך אִין טַאש, 

 אִין וֶועלְכֶע תַלְמוּד תוֹרָה זֵיי לֶערְנֶען. 

דֶעם קוּמֶענְדִיגְן טָאג אִיז דֶער אִיד אַרִיבֶערְגֶעגַאנְגֶען צוּ דֶעם תַלְמוּד תוֹרָה בַיי  

צִימֶער, דָארְט  - מִיטָאג צַייט, וֶוען דִי מְלַמְדִים פַארְזַאמְלֶען זִיך אִינֶעם מְלַמְדִים 

ט דִי מְלַמְדִים וֶוער  הָאט עֶר אַרוֹיסְגֶענוּמֶען דֶעם קְרוֹין פוּן טַאש אוּן גֶעפְרֶעגְ 

זִיך   אוּן  גֶעוָוארְן  רוֹיט  אִיז  מְלַמֵד  אֵיין  קְרוֹין.  דֶעם  גֶעמַאכְט  הָאט  זֵיי  פוּן 

אָנְגֶערוּפְן צוּ דֶעם אִיד אַז עֶר זָאל אַרוֹיסְקוּמֶען אִינְדְרוֹיסְן צוּ רֶעדְן מִיט אִים  

מַסְכִים  נִישְט  אָבֶער  הָאט  אִיד  דֶער  אִים    דֶערְוֶועגְן.  דַוְקָא  הָאט  עֶר  גֶעוֶוען, 

זִיך   הָאט  מְלַמֵד  דֶער  מְלַמְדִים.  אַלֶע  פוּן  פָארְנְט  אִין  פָארְהַאלְטְן  גֶעוָואלְט 

גֶעבֶעטְן בַיי אִים: "זַייט מִיר נִישְט מְבַזֶה דָא בְרַבִים, קוּמְט אַרוֹיס אִינְדְרוֹיסְן  

וֶועל רֶעדְן מִיט אַייך", הָ  אט דֶער אִיד אָנְגֶעהוֹיבְן שְרֵייעֶן אוֹיף אִים:  אוּן אִיך 

גַאנְצֶע   אַ  פַאר  הֵייסְן  דָאס  אוּן  בְרַבִים?!  אִיד  אַ  זַיין  מְבַזֶה  נִישְט  טָאר  "מֶען 

קְלַאס קִינְדֶער צוּ גֵיין נָאכְשְרֵייעֶן אוּן נָאכְזִינְגֶען אַ אִינְגְל אוּן אִים פַארְשֶעמֶען  

דָ  גַאס,  אַ  אוֹיפְן  אַזוֹי  וִוי  וֶועג  דֶער  אִיז  דָאס  פְרָאבְלֶעם?!  קַיין  נִישְט  אִיז  אס 

מְלַמֵד דַארְף לֶערְנֶען מִיט קִינְדֶער?! דוּ וֶועסְט נִישְט אַזוֹי שְנֶעל פָטוּר וֶוערְן  

פוּן מִיר!" אוּן דֶער אִיד הָאט טַאקֶע גֶעמַאכְט אַן אִיבֶערְקֶערֶענִיש דָארְט אִין  

 סָד, אַז אַזַא זַאך זָאל זִיך מֶער קֵיינְמָאל נִישְט אִיבֶערְ'חַזְרְ'ן. מוֹ 

ווען מוהרא"ש האט געגעבן דעם הספד איז געווען א פחד אין שול, מען האט  

"יֶעצְט פְרֶעג אִיך אַייך, אִיז דָאס  קוים געאטעמט, מוהרא"ש האט געשריגן:  

קִינְד נִישְט צֶעשְנִיטְן גֶעוָוארְן לֶעבֶעדִיגֶערְהֵייט? אִיר וֵוייסְט אַז אַ קִינְד וָואס  

 גֵייט דוּרְך אַזֶעלְכֶע בוּשוֹת וֶוערְט גֶעשֶעדִיגְט אִין מחַֹ פַאר זַיין גַאנְץ לֶעבְן?" 

קומען  פלעגט  וואס  איינער  תלמיד,  קיין  נישט  אינגעלייט,  די  פון  איינער 

חיזוק   אזוי   -אויסהערן  ממש  טאקע  איז  "עס  אריינגעפרעגט:  האט 

נישט אויסגעפעלט, מוהרא"ש האט אנגעהויבן  געפערליך?" און מער האט 

מעשה   יעדע  נאך  און  מעשיות,  נאך  און  מעשיות  נאך  האט דערציילן 

מוהרא"ש זיך אויסגעדרייט צו יענעם גאסט און געפרעגט: "נו זאג מיר עס  

 איז יא געפערליך אדער נישט געפערליך?" 



 

נאך א מעשה האט מוהרא"ש דערציילט פון א אינגל אין חדר, מוהרא"ש האט  

דֶער טַאטֶע פוּן דֶעם אִינְגְל זִיצְט דָא יֶעצְט בַיים שִיעוּר. דֶער אִינְגְל  געזאגט:  

גֶעוָוארְן   נִפְטָר  אִיז  זַיין מַאמֶע  יָאר,  פִינְף  דִי  בַיי  יָתוֹם  אַ  גֶעוָוארְן  אִיז נֶעבֶעך 

אר מִיטָאג,  יוּנְגֶערְהֵייט. אֵיין טָאג הָאט מֶען גֶעגֶעבְן צוּ עֶסְן אֵייעֶר אִין חֵדֶר פַ 

דָאס קְלֵיין אִינְגְל הָאט שְטִילֶערְהֵייט אַרַיינְגֶעלֵייגְט עֶטְלִיכֶע אֵייעֶר אִין טַאש,  

 אוּן דֶער מְנַהֵל הָאט דָאס בַאמֶערְקְט. 

אַז   וִוילְדֶע כַעַס  אַ  אִין  אַרַיין  אִיז  מְנַהֵל  דֶער  נִישְט אוֹיסְגֶעפֶעלְט,  מֶער הָאט 

דֶער אִינְגְל הָאט גֶע'גַנְבְ'ט עֶטְלִיכֶע אֵייעֶר, אוּן עֶר הָאט אָנְגֶעהוֹיבְן צוּ שְלָאגְן  

גֶעשְלָ  אוּן  גֶעפְרַאסְקֶעט  אַזוֹי  הָאט  עֶר  רֶצַח,  מַכוֹת  קִינְד  דֶער  דֶעם  אַז  אגְן, 

עֶר   הָאט  צוּקוּקְן,  גֶעקֶענְט  נִישְט  מֶער  שוֹין  דָאס  הָאט  אִינְגְל  פוּנֶעם  מְלַמֵד 

גֶענוּמֶען דָאס קִינְד אִין דִי זַייט אוּן אִים גֶעפְרֶעגְט פַארְוָואס עֶר הָאט גֶענוּמֶען  

גֶע  זִיך  עֶר הָאט  גֶעזָאגְט אַז  אִינְגְל  דֶער  אֵייעֶר, הָאט  שְנֵיי  דִי  דִי  שְפִילְט מִיט 

גֶעוָואלְט   עֶר  הָאט  דֶערִיבֶער  קַאלְט,  זֵייעֶר  גֶעוָוארְן  אִיז  עֶר  אוּן  גַאס  אוֹיפְ'ן 

אַרַיינְלֵייגְן עֶטְלִיכֶע וַוארִימֶע אֵייעֶר אִין טַאש זִיך אָנְצוּאוַוארִימֶען מִיט דֶעם,  

 י אֵייעֶר. עֶר הָאט נָאכְדֶעם גֶעוָואלְט צוּרִיקְלֵייגְן דִ 

געשריגן:   און  געפייערט  האט  אִיז  מוהרא"ש  וָואס  פַארְשְטֵיין  לָאמִיר  יֶעצְט 

גֶעוֶוען דִי גְרוֹיסֶע עֲבֵירָה פוּן דֶעם אִינְגְל אַז עֶר הָאט גֶעדַארְפְט כַאפְן דֶערְפַאר  

אַזֶעלְכֶע גֶע'הַרְגְ'טֶע שְלֶעק. קוֹדֶם הָאט עֶר בִכְלַל נִישְט גֶעוָואלְט גַנְבְ'עֶנֶען דִי  

אר גֶעוָואלְט אָנְוַוארִימֶען דֶערְמִיט פַאר עֶטְלִיכֶע מִינוּט,  אֵייעֶר, עֶר הָאט זִיך נָ 

וָואלְט וֶוען דֶער מְנַהֵל אִים גֶעדַארְפְט קוֹדֶם פְרֶעגְן פַארְוָואס עֶר הָאט דָאס  

גֶעטוּן, אוּן דַאן וָואלְט עֶס שוֹין גֶעוֶוען אַן אַנְדֶערֶע מַעֲשֶה אִינְגַאנְצְן. צְוֵוייטְנְס,  

לוּ לָאמִיר זָאגְן אַז עֶר הָאט יָא גֶעוָואלְט גַנְבְ'עֶנֶען  אֲפִי 

דִי אֵייעֶר, קוּמְט זִיך אִים פַאר דֶעם מַכוֹת רֶצַח? לֶערְן  

נִישְט טוּן   עֶר זָאל דָאס  זָאג אִים אַז  אִים אוֹיס אוּן 

מְנַהֵל   דֶער  אוֹיב  אֲפִילוּ  דְרִיטְנְס,  אוּן  נָאכְאַמָאל. 

עֶ  אַז  יָא  דֶעם  הַאלְט  פַאר  שְטְרָאף  אַ  זִיך  קוּמְט  ס 

אִינְגְל, אִיז דָאך דָא גֶענוּג נָארְמַאלֶע שְטְרָאפְן אִים צוּ  

נִישְט   עֶר  וֶועט  מָארְגְן  אַז  זָאגְן  אִים  קֶען  עֶר  גֶעבְן, 

עֶפֶעס   אָדֶער  מִיטָאג,  בַיי  שְפִילְן  אַרוֹיסְגֵיין  קֶענֶען 

זִיך  קַיין שְרֶעקְלִיכֶע    עֶנְלִיך; עֶס קוּמְט  נִישְט  זִיכֶער 

גֶע'גַנְבְ'ט   הָאט  וָואס  אִינְגְל  קְלֵיין  אַ  פַאר  שְלֶעק 

 אַפָאר אֵייעֶר. 

מוהרא"ש האט זיך אויסגעדרייט צו דעם גאסט און געפרעגט: "ווילסט הערן 

נאך א מעשה?" דער עולם איז געזיצן געפרוירן, מען האט זיך נישט גערירט,  

מַעֲשֶה  אלע האבן געוויינט שטילערהייט, מוהרא"ש דערציילט:   עֶנְלִיכֶע  אַן 

הָאט אִיך גֶעהֶערְט פוּן אַ מְלַמֵד פוּן אַן אַנְדֶערֶע תַלְמוּד תוֹרָה. דֶערְצֵיילְט עֶר  

מִיר אַז אֵיין טָאג בַיי מִיטָאג אִיז גֶעוֶוען דָארְט אַ מְלַמֵד וָואס הָאט גֶעפֶערְלִיך  

קְ  גֶע'הַרְגְ'טֶע  מַמָש  קִינְד,  אַ  אִיבְרִיגֶע  גֶעשְלָאגְן  דִי  אִינְגְל.  קְלֵיין  אַ  לֶעפ פַאר 

מְלַמְדִים זֶענֶען גֶעקוּמֶען צוּ לוֹיפְן צוּ זֶען וָואס עֶס הָאט פַאסִירְט, זָאגְט יֶענֶער  

דִי   אָפְצוּאוִוישְן  הַאנְטוּכֶער  קַיין  גֶעוֶוען  נִישְט  אִיז  דָארְט  וִוי  אַזוֹי  אַז  מְלַמֵד 

ז גֶעוֶוען דָארְט אַ בְלָאזֶער וָואס בְלָאזְט אַרוֹיס הֵייסֶע לוּפְט  הֶענְט, נָאר עֶס אִי

אוּן מִיט דֶעם טְרוּקְנְט מֶען זִיך אָפ דִי הֶענְט, אִיז גֶעגַאנְגֶען דֶער אִינְגְל אוּן עֶר  

י מַאשִין,  הָאט גֶעוָואלְט אַרַיינְשְטוּפְן אַן אֵיי אִין דִי מַאשִין, אוּן אַזוֹי צֶעבְרֶעכְן דִ 

 אוּן דֶערִיבֶער קוּמְט זִיך אִים גוּטֶע פֶעטְש. 

הָאט   עֶר  וָואס  קִינְד  דֶעם  פְרֶעג  קוֹדֶם  מַעֲשֶה,  זֶעלְבֶע  דִי  וִוידֶער  אִיז  יֶעצְט 

גֶעוָואלְט טוּן אוּן פַארְוָואס עֶר הָאט דָאס גֶעטוּן, אֵיידֶער דוּ מַאכְסְט אָפ אַז  

קֶע אוֹיב  עֶר הָאט זִיכֶער בְמֵזִיד גֶעוָואלְט צֶעבְרֶעכְן דִי מַאשִין. דֶערְנָאך קוּק טַא 

בְמֵזִיד   עֶר הָאט טַאקֶע  גֶעוָוארְן. אוּן אֲפִילוּ אוֹיב  צֶעבְרָאכְן  דֶער מַאשִין אִיז 

צֶעבְרָאכְן דִי מַאשִין, אִיז עֶר אוֹיך נִישְט מְחוּיָב מִיתָה פַאר דֶעם, רֶעד מִיט אִים  

גֵיי בֶעט פוּן זַיין טַאטְן  אוּן לֶערְן אִים אוֹיס אַז מֶען טָאר דָאס נִישְט טוּן, אוּן  

 צוּ בַאצָאלְן דִי שָאדְן. 

נִישְט   בִכְלַל  אַז עֶס  מַאשִין אוּן מֶען זֶעט  מֶען אַ קוּק אוֹיפְן  גֶעבְט  דֶערְוַוייל 

צֶעבְרָאכְן, דָאס קִינְד שְטֵייט אִין דִי זַייט אוּן וֵויינְט בְכִיוֹת נוֹרָאוֹת פוּן יִסוּרִים,  

ז זַיין אֵיי אִיז פָשוּט  אוּן וֶוען מֶען פְרֶעגְט אִים וָואס עֶר הָאט גֶעטוּן, זָאגְט עֶר אַ 

דֶערְנָאך   אָפְוַואשְן, אוּן  עֶס  גֶעגַאנְגֶען  עֶר  אִיז  עֶרְד,  דֶער  אַרָאפְגֶעפַאלְן אוֹיף 

זִיך   הָאט  עֶס  מַאשִין.  דֶעם  בַיי  אוֹיסְטְרוּקֶענֶען  גֶעוָואלְט  עֶס  עֶר  הָאט 

שְט גֶעטוּן, אוּן נִישְט גֶעוָואלְט  אַרוֹיסְגֶעשְטֶעלְט אַז דֶער אִינְגְל הָאט בִכְלַל נִי 

 טוּן, קַיין שוּם עַוְלָה. 

דִי מַעֲשֶה, עֶר וֶועט אֵייבִיג   דָאס קִינְד וֶועט אָבֶער קֵיינְמָאל נִישְט פַארְגֶעסְן 

גֶעדֶענְקֶען דִי שְלֶעק וָואס עֶר הָאט גֶעכַאפְט פַאר אוּמְזִיסְט. דֶער אִינְגְל הָאט  

ן דִי נֶפֶש פוּן  נִישְט צֶעבְרָאכְן דֶעם מַאשִין, דֶער מְלַמֵד הָאט אָבֶער יָא צֶעבְרָאכְ 

 דֶעם קִינְד אוּן אִים גֶעמַאכְט פַאר אַ בַעַל מוּם אוֹיף זַיין גַאנְץ לֶעבְן. 

האסט מיך אזוי צעשוידערט מיט דיין בריוו; ווי קען זיין היינט שנת תשפ"ה,  

ווען אלע זאגן אז מען שלאגט שוין נישט, היינט זאל א מלמד ענטפערן ווען 

מען קומט אים זאגן אז די גאנצע כיתה שלאגט א קינד זיך אויסלאכן און 

א"ש געבט די הספד, זאגן עס קומט אים?! איך וויין, איך דערמאן זיך ווי מוהר

שוין  האט  יענער  א מעשה?"  נאך  הערן  "ווילסט  יענעם:  פרעגט  מוהרא"ש 

זאגט:   מוהרא"ש  פארוויינט,  געזיצן  שוין  איז  יענער  געענטפערט,  אַן  נישט 

הָאט   טַאטֶע  זַיין  מַאמֶע,  זַיין  פוּן  יָתוֹם  אַ  נֶעבֶעך  גֶעוֶוען  אִיז  אִינְגְל  אַנְדֶער 

עֶר   הָאט  פְרִי  גָאר  שוֹין  פַרְנָסָה,  בְרֶענְגֶען  צוּ  אַרְבֶעטְן  שְוֶוער  גֶעדַארְפְט 

טְן פוּנֶעם גְרֶעסְטְן  גֶעדַארְפְט אַרוֹיסְלוֹיפְן פוּן הוֹיז צוּ דִי אַרְבֶעט, הָאט עֶר גֶעבֶע 

אִינְגְל אַז עֶר זָאל אַכְטוּנְג גֶעבְן אוֹיף דִי קְלֶענֶערֶע קִינְדֶער, עֶר זָאל זֵיי אָנְטוּן  

אוּן זֵיי שִיקְן אִין חֵדֶר אוּן אִין שוּלֶע. פַארְשְטֵייט זִיך  

נִישְט   אִיז  גְרִינְגֶע אַרְבֶעט אֲפִילוּ פַאר  אַז דָאס  קַיין 

הָאט   עֶר  בִיז  אוּן  קִינְד,  אַ  פַאר  זִיכֶער  אוּן  עֶלְטֶערְן 

אִיז   עֶר  אוּן  שְפֶעט,  גֶעוָוארְן  אִיז  גֶעעֶנְדִיגְט  אַלֶעס 

 אָנְגֶעקוּמֶען אַ שָעָה שְפֶעט אִין חֵדֶר. 

וֶוען עֶר קוּמְט אַרַיין אִין קְלַאס, אִיז דֶער מְלַמֵד אִים  

מְקַבֵל פָנִים מִיט פֶעטְש אוּן פְרֶעסְק, אוּן שְרֵייט אוֹיף  

אִים: "פַארְוָואס בִיזְטוּ גֶעקוּמֶען אַזוֹי שְפֶעט?" דֶער  

אִינְגְל וֵויינְט נֶעבֶעך, עֶר וֵוייסְט דֶעם אֱמֶת אַז עֶר אִיז  

ישְט שוּלְדִיג, עֶר הָאט נֶעבֶעך נִישְט קַיין מַאמֶע, אוּן  נִ 

יֶעדְן   מַאמֶע  אַ  פוּן  אַרְבֶעט  דִי  טוּן  דַארְף  עֶר 

אִינְדֶערְפְרִי. אוּן דֶער מְלַמֵד שְרֵייט וַוייטֶער: "מָארְגְן זָאלְסְטוּ זִיכֶער מַאכְן צוּ  

 נִישְט וֶועסְטוּ עֶרְשְט כַאפְן פוּן מַיין שְטֶעקְן!" זַיין צַייטְלִיך אִין חֵדֶר, וַוייל אוֹיב  

פַארְשְטֵייט זִיך אַז צוּמָארְגְנְס הָאט דֶער אִינְגְל וַוייטֶער נִישְט גֶעקֶענְט קוּמֶען  

צַייטְלִיך, אוּן עֶר הָאט מוֹרָא גֶעהַאט צוּ זָאגְן אַ וָוארְט פַארְן מְלַמֵד, אוּן אַזוֹי  

ישְט צֶעשְנִיטְן  הָאט עֶר גֶעכַאפְט אוּן גֶעכַאפְט אָן אוֹיפְהֶער. הֵייסְט דָאס דֶען נִ 

אַ קִינְד?! קוֹדֶם פְרֶעג זִיך נָאך אוּן וֶוער גֶעוואוֹיר וָואס דִי מַעֲשֶה אִיז, אֶפְשָר  

 אִיז דָאס קִינְד בִכְלַל נִישְט שוּלְדִיג? 

איך בעט דיך זייער זאלסט ווייטער בלייבן אין די חדר, און אז דו זעסט ווי 

זאלסטו זיך אננעמען פאר די קינדער, זאלסט נישט    - מען צעשניידט קינדער  

 פון קיינעם. -צו זאגן דעם אמת  - מורא האבן 

 דער אייבערשטער זאל העלפן זאלסט האבן הצלחה אין אלע ענינים. 

 ?וועל איך שוין קיינמאל נישט האבן קיין זעלבס זיכערקייט 
 פארוואס אן די נייעס בין איך אזוי פרייליך? 

 ? ווי אזוי קען איך וויסן אויב די זאך וואס איך בעט, איז גוט פאר מיר

 קוקטס ארויס אויף די קומענדיגן גליון בעז"ה!

 
 אויף אימעיל,   וועכענטליך צו באקומען די גליון 

 347.651.1218טעקסט אייער אימעיל אדרעס צו: 
 trpy458@gmail.com: צו שרייבטאדער 

 קול ברסלב  212.444.9191  / בא"י 0797040066 

אִיר וֵוייסְט אַז אַ קִינְד וָואס 

גֵייט דוּרְךְ אַזֶעלְכֶע בּוּשׁוֹת  

 וֶוערְט גֶעשֶׁעדִיגְט אִין מחַֹ 

 פַאר זַיין גַאנְץ לֶעבְּן? 


